
YoginihRidayam

యోగినీహృదయమ్

అథ ప్రథమః  పటలః
శ్రీదేవ్యువాచ  -

దేవదేవ మహాదేవ పరిపూర్ణప్రథామయ   ।
వామకేశ్వరతన్త్రేఽస్మిన్నజ్ఞాతర్థాస్త్వనేకశః     ॥ ౧॥
తాంస్తానర్థానశేషేణ  వక్తుమర్హసి  భైరవ  ।
శ్రీభైరవ   ఉవాచ
శ‍ృణు దేవి మహాగుహ్యంయోగినిహృదయం పరమ్ ॥ ౨॥
త్వత్ప్రీత్యా కథయామ్యద్య గోపనీయం విశేషతః ।
కర్ణాత్కర్ణోర్పదేశేన   సమ్ప్రాప్తమవనీతలమ్ ॥ ౩॥
న దేయం పరశిష్యేభ్యో నాస్తికేభ్యో న చేశ్వరి ।
న శుశ్రూషాలసానాఞ్చ  నైవానర్థప్రదాయినామ్    ॥ ౪॥
పరీక్షితాయ దాతవ్యం వత్సరార్ధోషితాయ  చ ।
ఏతజ్జ్ఞాత్వా  వరరోహే సద్యః ఖేచరతాం వ్రజేత్  ॥ ౫॥
చక్రసఙ్కేతకో  మన్త్రపూజాసఙ్కేతకౌ  తథా ।
త్రివిధస్త్రిపురాదేవ్యాః   సఙ్కేతః పరమేశ్వరి ॥ ౬॥
యావదేతన్న జానాతి సఙ్కేతత్రయముత్తమమ్  ।
న తావత్రిపురాచక్రే  పరమాజ్ఞాధరో  భవేత్ ॥ ౭॥
తచ్ఛక్తిపఞ్చకం సృష్ట్యా  లయేనాగ్నిచతుష్టయమ్  ।
పఞ్చశక్తిచతుర్వహ్నిసంయోగాచ్చక్రసమ్భవః  ॥ ౮॥
ఏతచ్చక్రావతారన్తు  కథయామి తవానఘే ।
యదా సా పరమా శక్తిః స్వేచ్ఛయా విశ్వరూపిణీ ॥ ౯॥
స్ఫురత్తామాత్మనః పశ్యేత్తదా చక్రస్య  సమ్భవః ।
శూన్యాకారాద్విసర్గాన్తాద్  బిన్దోః  ప్రస్పన్దసంవిదః   ॥ ౧౦॥

ప్రకాశపరమార్థత్వాత్   స్ఫురత్తాలహరీయుతాత్ ।
ప్రసృతం  విశ్వలహరీస్థానం  మాతృత్రయాత్మకమ్  ॥ ౧౧॥
బైన్దవం   చక్రమేతస్య  త్రిరూపత్వం  పునర్భవేత్ ।
ధర్మాధర్మౌ తథాత్మానో మాతృమేయౌ తథా ప్రమా  ॥ ౧౨॥
నవయోన్యాత్మకం చక్రం  చిదానన్దఘనం  మహత్ ।
చక్రం  నవాత్మకమిదం నవధా భిన్నమన్త్రకమ్  ॥ ౧౩॥
బైన్దవాసనసంరూఢసంవర్తానలచిత్కలమ్   ।
అమ్బికారూపమేవేదమష్టారస్థం   స్వరావృతమ్ ॥ ౧౪॥
నవత్రికోణస్ఫురితప్రభారూపదశారకమ్   ।
శక్త్యాదినవపర్యన్తదశార్ణస్ఫూర్తికారకమ్  ॥ ౧౫॥
భూతతన్మాత్రదశకప్రకాశాలమ్బనత్వతః   ।
ద్విదశారస్ఫురద్రూపం  క్రోధీశాదిదశారకమ్  ॥ ౧౬॥
చతుశ్చక్రప్రభారూపసంయుక్తపరిణామతః   ।
చతుర్దశారరూపేణ  సంవిత్తికరణాత్మనా ॥ ౧౭॥
ఖేచర్యాదిజయాన్తార్ణపరమార్థప్రథామయమ్    ।
ఏవం శక్త్యనలాకారస్ఫురద్రౌద్రీప్రభామయమ్     ॥ ౧౮॥
జ్యేష్టారూపచతుష్కోణం  వామారూపభ్రమిత్రయమ్   ।
చిదంశాన్తస్త్రికోణం  చ శాన్త్యతితాష్టకోణకమ్  ॥ ౧౯॥
శాన్త్యంశద్విదశారఞ్చ తథైవ  భువనారకమ్ ।
విద్యాకలాప్రమారూపదలాష్టకసమావృతమ్   ॥ ౨౦॥
ప్రతిష్టావపుషా   సృష్టస్ఫురద్ద్వ్యష్టదలామ్బుజమ్    ।
నివృత్త్యాకారవిలసచ్చతుస్ష్కోణవిరాజితమ్  ॥ ౨౧॥
త్రైలోక్యమోహనాద్యే  తు నవచక్రే సురేశ్వరి ।
నాదో బిన్దుః  కలా జ్యేష్టా రౌద్రీఈ  వామా తథా పునః ॥ ౨౨॥
విషఘ్నీఈ దూతరీ చైవ  సర్వానన్దా క్రమాత్  స్థితాః  ।
నిరంశౌ నాదబిన్దూ చ కలా చేచ్ఛాస్వరూపకమ్ ॥ ౨౩॥
జ్యేష్టా జ్ఞానం  క్రియా  శేషమిత్యేవం త్రితయాత్మకమ్  ।

చక్రం  కామకలారూపం ప్రసారపర ,మార్థతః  ॥ ౨౪॥
అకులే విషుసంజ్ఞే చ శక్తే  వహ్నౌ తథా పునః ।
నాభావనాహతే శుద్ధే లమ్బికాగ్రే భ్రువోఽన్తరే  ॥ ౨౫॥
బిన్దౌ తదర్ధే రోధిన్యాం నాదే నాదాన్త ఏవ చ ।
శక్తౌ పునర్వ్యాపికాయాం సమనోన్మని గోచరే ॥ ౨౬॥
మహాబిన్దౌ పునశ్చైవ  త్రిధా  చక్రం  తు భావయేత్ ।
ఆజ్ఞాన్తం   సకలం ప్రోక్తం   తతః సకలనిష్కలమ్ ॥ ౨౭॥
ఉన్మన్యన్తం పరే స్థానే  నిష్కలఞ్చ త్రిధా  స్థితమ్  ।
దీపాకారోఽర్ధమాత్రశ్చ   లలాటే వృత్త్ ఇష్యతే ॥ ౨౮॥
అర్ధచన్ద్రస్తథాకారః    పాదమాత్రస్తదూర్ధ్వకే    ।
జ్యోత్స్నాకారా తదష్టాంశా  రోధినీ త్ర్యస్రవిగ్రహా    ॥ ౨౯॥
బిన్దుద్వయాన్తరే  దణ్డః  శేవరూపో మణిప్రభః  ।
కలాంశో ద్విగుణాంశశ్చ నాదాన్తో విద్యుదుజ్జ్వలః  ॥ ౩౦॥
హలాకారస్తు సవ్యస్థబిన్దుయుక్తో   విరాజతే ।
శక్తిర్వామస్థబిన్దుద్యత్స్థిరాకారా     తథా పునః ॥ ౩౧॥
వ్యాపికా బిన్దువిలసత్త్రికోణాకారతాం   గతా ।
బిన్దుద్వయాన్తరాలస్థా  ఋజురేఖామయీ పునః ॥ ౩౨॥
సమనా బిన్దువిలసదృజురేఖా  తథోన్మనా ।
శక్త్యాదీనాం వపుః స్ఫూర్జద్ద్వాదశాదిత్యసన్నిభమ్   ॥ ౩౩॥
చతుఃషష్టిస్తదూర్ధ్వం    తు ద్విగుణం దిగుణం తతః ।
శక్త్యాదీనాం తు మాత్రాంశో  మనోన్మన్యాస్తథోన్మనీ ॥ ౩౪॥
దైశకాలానవచ్ఛిన్నం  తదూర్ధ్వే  పరమం మహత్ ।
నిసర్గసున్దరం   తత్తు పరానన్దవిఘూర్ణితమ్   ॥ ౩౫॥
ఆత్మనహ్ స్ఫురణం పశ్యేద్యదా సా పరమా కలా ।
అమ్బికారూపమాపన్న పరా వాక్ ససుదీరితా ॥ ౩౬॥
బీజభావస్థితం  విశ్వం స్ఫుటీకర్తుం యదోన్ముఖీ॥
వామా విశ్వస్య వమనాదఙ్కుశాకారతాం గతా ॥ ౩౭॥

ఇచ్ఛాశక్తిస్తదా  సేయం పశ్యన్తీ వపుషా స్థితా  ।
జ్ఞానశక్తిస్తథా    జ్యేష్టా మధ్యమా వాగుదీరితా ॥ ౩౮॥
ఋజురేఖామయీ విశ్వస్థితౌఇ  ప్రథితవిగ్రహా   ।
తత్సంహృతిదశాయాం తు బైన్దవం   రూపమాస్థితా  ॥ ౩౯॥
ప్రత్యావృత్తిక్రమేణైవం    శ‍ృఙ్గటవపురుజ్జ్వలా   ।
క్రియాశక్తిస్తు  రౌద్రీయం  వైఖరీ  విశ్వవిగ్రహా  ॥ ౪౦॥
భాసనాద్విశ్వరూపస్య స్వరూపే బాహ్యతోఽపి చ ।
ఏతాశ్చతస్త్రః  శక్త్యస్తు  కా పూ జా ఓ ఇతి క్రమాత్  ॥ ౪౧॥
పీఠాః కన్దే పదే రూపే రూపాతీతే క్రమాత్  స్థితాః  ।
చతురస్త్రం  తథ బిన్దుషట్కయుక్తం  చ వృత్తకమ్ ॥ ౪౨॥
అర్ధచన్ద్రం   త్రికోణం  చ రూపాణ్యేషాం క్రమేణ  తు ।
పీతో ధూమ్రస్తథా   శ్వేతో రక్తో రూపం చ కీర్తితమ్ ॥ ౪౩॥
స్వయమ్భుర్బాణలిఙ్గం  చ ఇతరం చ పరం పునః ।
పీఠేష్వేతాని లిఙ్గాని  సంస్థితాని  వరాననే ॥ ౪౪॥
హేమబన్ధృకకుసుమశరచ్చన్ద్రనిభాని   తు ।
స్వావృతం త్రికూటం  చ మహాలిఙ్గం  స్వయమ్భువమ్ ॥ ౪౫॥
కాదితాన్తా క్షరోపేతం బాణలిఙ్గం  త్రికోణకమ్  ।
కదమ్బగోలకాకారం థాదిసాన్తాక్షరావృతమ్ ॥ ౪౬॥
సూక్ష్మరూపం సమస్తార్ణవృతం  పరమలిఙ్గకమ్  ।
బిన్దురూపం  పరానన్దకన్దం   నిత్యపఓదితమ్ ॥ ౪౭
బీఅత్రితయయుక్తాస్య  సకస్య మనోః పునః ।
ఏతాని వాచ్యరూపాణి కులకౌలమయాని తు ॥ ౪౮॥
జాగ్రత్స్వప్నసుషుప్త్యాఖ్యతుర్యరూపాణ్యమూని  తు ।
అతితం తు పరం తేజః స్వసంవిదుదయాత్మకమ్ ॥ ౪౯॥
స్వేచ్ఛావిశ్వమయోల్లేఖఖచితం  విశ్వరూపకమ్ ।
చైతన్యమాత్మనో  రూపం నిసర్గానన్దసున్దరమ్    ॥ ౫౦॥
మేయమాతృప్రమామానప్రసరైః    సంకుచత్ప్రభమ్ ।
శ‍ృఙ్గాటరూపమాపన్నమిచ్ఛాజ్ఞానక్రియాత్మకమ్    ॥ ౫౧॥

విశ్వాకారప్రథాధారనిజరూపశివాశ్రయమ్   ।
కామేశ్వరాఙ్కపర్యఙ్కనివిష్టమతిసున్దరమ్   ॥ ౫౨॥
ఇచ్ఛాశక్తిమయం పాశమఙ్కుశం జ్ఞనరూపిణమ్  ।
క్రియాశక్తిమయే  బాణధనుషీ దధదుజ్జ్వలమ్  ॥ ౫౩॥
ఆశ్రయాశ్రయిభేదేన   అష్టధా  భిన్నహేతిమత్ ।
అష్టారచక్రసంరూఢం   నవచక్రాసనస్థితమ్   ॥ ౫౪॥
ఏవంరూపం పరం తేజః శ్రీచక్రవపుషా   స్థితమ్  ।
తదీయశక్తినికరస్ఫురదూర్మిసమావృతమ్ ॥ ౫౫॥
చిదాత్మభిత్తౌ విశ్వస్య ప్రకాశామర్శనే  యదా ।
కరోతి స్వేచ్ఛయాపూర్ణవిచికీర్షాసమన్వితా   ॥ ౫౬॥
క్రియాశక్తిస్తు  విశ్వస్య మోదనాద్ ద్రావణాత్తథా  ।
ముద్రాఖ్యా  సా యదా సంవిదమ్బికా త్రికలామయీ  ॥ ౫౭॥
త్రిఖణ్డారూపమాపన్నా   సదా సన్నిధికారిణీ ।
సర్వస్య చక్రరాజస్య  వ్యాపికా పరికీర్తిత ॥ ౫౮॥
యోనిప్రాచుర్యతః  సైషా  సర్వసంక్షోభికా పునః ।
వామాశక్తిప్రధానేయం  ద్వారచక్రే స్థితా  భవేత్ ॥ ౫౯॥
క్షుబ్ధావిశ్వస్థితతిర్కరీ   జ్యేష్టాప్రాచుర్యమాశ్రితా    ।
స్థూలనాదకలారూపా  సర్వానుగ్రహకారిణీ  ॥ ౬౦॥
సర్వాశపూరణాఖ్యే తు సైషా  స్ఫురితవిగ్రహా  ।
జ్యేష్టావామాసమన్త్వేన  సృష్టేః  ప్రాధాన్యమాశ్రితా   ॥ ౬౧॥
ఆకర్షిణీ  తు ముద్రేయం  సర్వసంక్షోభిణీ స్మృతా ।
వ్యోమద్వయాన్తరాలస్థబిన్దురూపా   మహేశ్వరి ॥ ౬౨॥
శివశక్త్యాత్మసంశ్లేషాద్దివ్యాకేశకరీ   స్మృతా ।
చతుర్దశారచక్రస్థా   సంవిదానన్దవిగ్రహా   ॥ ౬౩॥
బిన్ద్వన్తరాలవిలసత్సూక్ష్మ   రేఖాశిఖామయీ ।
జ్యేష్టాశక్తిప్రధానా    తు సర్వోన్మాదనకారిణీ ॥ ౬౪॥
దశారచక్రమాస్థాయ   సంస్థితా  వీరవన్దితే  ।
వామాశక్తిప్రధానా  తు మహాఙ్కుశమయీ పునః ॥ ౬౫॥

తద్వద్విశ్వం వమన్తీ సా దివ్తీయే తు దశారకే ।
సంస్థితా  మోదనపరా ముద్రారూపత్వమాస్థితా   ॥ ౬౬॥
ధర్మాధర్మస్య సంఘట్టాదుత్థితా   విత్తీరూపిణీ ।
వికల్పోత్థక్రియాలోపరూపదోషవిధాతినీ   ॥ ౬౭॥
వికల్పరూపరోగాణాం హారిణీ ఖేచరీ పరా ।
సర్వరోగహరాఖ్యే తు చక్రే సంవిన్మయీ స్థితా  ॥ ౬౮॥
శివశక్తిసమాశ్లేషస్ఫురద్వ్యోమాన్తరే   పునః ।
ప్రకాశయతి  విశ్వం సా సూక్ష్మరూపస్థిత  సదా ॥ ౬౯॥
బీజరూపా మహాముద్రా సర్వసిద్ధిమయే  స్థితా  ।
సమ్పూర్ణస్య  ప్రకాశస్య  లాభభూమిరియం పునః ॥ ౭౦॥
యోనిముద్రా కలారూపా సర్వానన్దమయే  స్థితా  ।
క్రియా  చైతన్యరూపత్వాదేవం  చక్రమయం  స్థితమ్  ॥ ౭౧॥
ఇచ్ఛారూపం పరం తేజాః సర్వదా భావయేద్ బుధః ।
త్రిధా  చ నవధా చైవ  చక్రసఙ్కేతకః  పునః ॥ ౭౨॥
వహ్నినైకేన  శక్తిభ్యాం  ద్వాభ్యాం చైకోఽప్రః   పునః ।
తైశ్చ  వహ్నిత్రయేణాపి  శక్తీనాం త్రితయేన  చ ॥ ౭౩॥
పద్మద్వయేన చాన్యః స్యాద్ భూగృహత్రితయేన  చ ।
పఞ్చశక్తి చతుర్వహ్నిపద్మద్వయమహీత్రయమ్  ॥ ౭౪॥
పరిపూర్ణం  మహచక్రం  తత్ప్రకారః ప్రదర్శ్యతే  ।
తత్రాద్యం  నవయోని స్యాత్ తేన ద్విదశాసంయుతమ్ ॥ ౭౫॥
మనుయోని పరం విద్యాత్ తృతీయం తదనన్తరమ్ ।
అష్టద్వ్యష్టదలోపేతం   చతురస్రత్రయాన్వితమ్   ॥ ౭౬॥
చక్రస్య  త్రిప్రకారత్వం   కథితం పరమేశ్వరి ।
సృష్టిఃస్యాన్నవయోన్యాదిపృథ్వ్యన్తం   సంహృతి పునః ॥ ౭౭॥
పృథ్వ్యాదినవయోన్యన్తమితి శాస్త్రస్య  నిర్ణయః  ।
ఏతత్సమష్టిరూపం  తు త్రిపురాచక్రముచ్యతే   ॥ ౭౮॥
యస్య విజ్ఞానమాత్రేణ   త్రిపురాజ్ఞానవాన్   భవేత్ ।

చక్రస్య  నవధాత్వం చ కథయామి తవ ప్రియే  ॥ ౭౯॥
ఆదిమం భూత్రయేణ  స్యాద్ ద్వితీయం షోడశారకమ్ ।
అన్యదష్టదలం  ప్రోక్తం   మనుకోణమనన్తరమ్ ॥ ౮౦॥
పఞ్చమం దశకోణం స్యాత్ షష్టం  చాపి దశారకమ్ ।
సప్తమం వసుకోణం స్యాన్మధ్యత్ర్యస్రమథాష్టమమ్    ॥ ౮౧॥
నవమం త్ర్యస్రమధ్యం   స్యాత్ తేషాం నామాన్యతః శ‍ృణు ।
త్రైలోక్యమోహనం  చక్రం  సర్వాశాపరిపూరకమ్ ॥ ౮౨॥
సర్వసంక్షోభణం గౌరి సర్వాసౌభాగ్యదాయకమ్ ।
సర్వార్థసాధకం  చక్రం  సర్వరక్షాకరం పరమ్ ॥ ౮౩॥
సర్వరోగహరం దేవి సర్వసిద్ధిమయం  తథా ।
సర్వానన్దమయం  చాపి నవమం శ‍ృణు సున్దరి  ॥ ౮౪॥
అత్ర పుజ్యా మహాదేవీ మహాత్రిపురసున్దరీ   ।
పరిపూర్ణం  మహాచక్రమజరామరకారకమ్  ॥ ౮౫॥
ఏతమేవ మహాచక్రసఙ్కేతః  పరమేశ్వరి ।
కథితస్త్రిపురాదేవ్యా  జీవన్ముక్తిప్రవర్తకః   ॥ ౮౬॥
ఇతి ప్రథమః  పటలః సమాప్తః ।

అథ ద్వితీయః పటలః
మన్త్రసఙ్కేతం  దివ్యమధునా కథ్యామి తే ।
యద్వేత్తా త్రిపురాకారో  విరచక్రేశ్వరో  భవేత్ ॥ ౧॥
కరశుద్ధికరో  త్వాద్యా ద్వితీయా చాత్మరక్షికా ।
ఆత్మాసనగతా దేవీ తృతీయా తదనన్తరమ్ ॥ ౨॥
చక్రాసనగతా  పశ్చాత్ సర్వమన్త్రాసనస్థితా   ।
సాధ్యసిద్ధాసనా  ష్ష్టా మాయాలక్ష్మీమయీ పరా ॥ ౩॥
మూర్తివిద్యా చ సా దేవీ సప్తమో పరికీర్తితా ।
అష్టమ్యావాహినీ  విద్యా నవమా భైరవీ  పరా ॥ ౪॥
మూలవిద్యా తథా ఖ్యాతా త్రైలోక్యవశకారిణీ  ।
ఏవం నవప్రకారాస్తు  పూజాకాలే ప్రయత్నతః  ॥ ౫॥

ఏతాః క్రమేణ  న్యస్తవ్యాః సాధకేన కులేశ్వరి ।
పాదాగ్రజఙ్ఘాజానూరుగుదలిఙ్గాగ్రకేషు     చ ॥ ౬॥
ఆధరే విన్యసన్మూర్తి తస్యామావాహినీం న్యసేత్ ।
మూలేన వ్యాపకన్యాసః కర్తవ్యః పరేమ్శ్వరి ॥ ౭॥
అకులాదిషు పూర్బోక్తస్థానేషు  పరిచిన్తయేత్ ।
చక్రేశ్వరిసమాయుక్తం  నవచక్రం  పురోదితమ్ ॥ ౮॥
తాసాం నామాని వక్ష్యామి యథానుక్రమయోగతః  ।
తత్రాద్యా  త్రిపురా  దేవీ ద్వితీయా త్రిపురేశ్వరీ  ॥ ౯॥
తృతీయా చ తథా ప్రోక్తా  దేవీ త్రిపురసున్దరీ   ।
చతుర్థీ చ మహాదేవీ దేవీ త్రిపురవాసినీ  ॥ ౧౦॥
పఞ్చమీ త్రిపురా  శ్రీః  స్యాత్ షష్టీ త్రిపురమాలినీ  ।
సప్తమీ త్రిపురా  సిద్ధిరష్టమీ   త్రిపురామ్బికా  ॥ ౧౧॥
నవమీ తు మాహదేవీ మహాత్రిపురసున్దరీ   ।
పూజయేచ్చ క్రమాదేతా  నవచక్రే పురోదితే ॥ ౧౨॥
ఏవం నవప్రకారాద్యా  పుజాకలే తు పార్వతి ।
ఏకాకారా హ్యాద్యశక్తిరజరామరకారిణీ  ॥ ౧౩॥
మన్త్రసఙ్కేతకస్తస్యా  నానాకారో వ్యవస్థితః  ।
నానామన్త్రకర్మేణైవ   పారమ్పర్యేణ లభ్యతే ॥ ౧౪॥
షడవిధస్తం తు దేవేశి కథయామి తవానధే ।
భావార్థః  సమ్ప్రదాయార్థో నిగమార్థశ్చ  కౌలికః ॥ ౧౫॥
తథా సర్వరహస్యార్థో మహాతత్త్వార్థ ఏవ చ ।
అక్షరార్థో హి భావార్థః  కేవలః పరమేశ్వరి ॥ ౧౬॥
యోగినీభిస్తథా విరైర్వీరేన్ద్రాఇః   సర్వదా ప్రియే  ।
శివశక్తిసమాయోగాఽజ్జనితో   మన్త్రరాజకః  ॥ ౧౭॥
తన్మయీం పరమానన్దనన్దితాం   స్పన్దరూపిణీమ్  ।
నిసర్గసున్దరీం   దేవీం జ్ఞాత్వా  స్వైరముపాసతే  ॥ ౧౮॥

శివశక్త్యాత్మసంఘట్టరూపే  బ్రహ్మాణి  శాశ్వతే ।
తత్ప్రథాప్రసరాశ్లేషభువి   త్వైన్ద్రోపలక్షితే   ॥ ౧౯॥
జ్ఞాతృజ్ఞానమయాకారసననాన్మన్త్రరూపిణీ    ।
తేషాం సమష్టిరూపేణ  పరాశక్తిస్తు మాతృకా ॥ ౨౦॥
మధ్యబిన్దువిసర్గాన్తః    సమాస్థానమయే  పరే ।
కుటిలారూపకే తస్యాః ప్రతిరూపే  వియత్కలే ॥ ౨౧॥
మధ్యప్రాణప్రథారూపపస్పన్దవ్యోమ్ని    స్థిత  పునః ।
మధ్యమే మన్త్రపిణ్డే  తు తృతీయే పిణ్డకే  పునః ॥ ౨౨॥
రాహుకూటాద్వయస్ఫూర్జచ్చలత్తాసంస్థితస్య   తు ।
ధర్మాధర్మస్య వాచ్యస్య విషామృతమయస్య చ ॥ ౨౩॥
వాచక్రాక్షరసంయోగాత్  కథితా విశ్వరూపిణీ ।
తేషాం సమష్టిరూపేణ  పరాశక్తిం తు మాతృకామ్ ॥ ౨౪॥
కూటత్రయాత్మికాం  దేవీం సమష్టివ్యష్టిరూపిణిమ్   ।
ఆద్యాం శక్తిం  భావయన్తో భావార్థమితి  మన్వతే ॥ ౨౫॥
సమ్ప్రదాయో మహాబోధరూపో గురుముఖే స్థితః  ।
విశ్వాకారప్రథాయాస్తు  మహత్త్వఞ్చ యదాశ్రయమ్  ॥ ౨౬॥
శివశక్త్యాద్యయామూలవిద్యయా పరమేశ్వరి ।
జగత్కృత్స్నం తయా వ్యాప్తం శ‍ృణుష్వావహితా ప్రియే  ॥ ౨౭॥
పఞ్చభూతమయం విశ్వం తన్మయీ సా సదానఘే ।
తన్మయీమూలవిద్యా చ తదద్య కథయామ్మి తే ॥ ౨౮॥
హకారాద్ వ్యోమ సమ్భూతం కకారాత్తు ప్రభఞ్జనహ్   ।
రేఫాదగ్నిః సకారాచ్చ జలతత్త్వస్య సమ్భవః ॥ ౨౯॥
లకారాత్,హ్ పృథివీ జాతా తస్మాద్ విశ్వమయీ చ సా ।
గుణాఃపఞ్చదశ ప్రోక్తా  భూతానం తన్మయీ శివా ॥ ౩౦॥
యస్య యస్య పదార్థస్య  సాయా శక్తిరుదీరితా ।
సా సా సర్వేశ్వరీ దేవీ స స సర్వో మహేశ్వరః ॥ ౩౧॥
వ్యాప్తా పఞ్చదశార్ణః  సా విద్యా భూతగుణాత్మికాః ।

పఞ్చభిశ్చ తథా షడ్ భిశ్చతుర్భిరపి చాక్షరః ॥ ౩౨॥
స్వరవ్యఞ్జనభేదేన  సప్తత్రింశత్ప్రభేదేనీ  ।
సప్తత్రింశత్ప్రభేదేన  షట్ త్రింశతత్త్వరూపిణీ  ॥ ౩౩॥
తత్త్వాతీతస్వభావా చ విద్యైషం  భావ్యతే సదా ।
పృథివ్యాదిషు భూతేషు వ్యాపకం చోత్తరోత్తరమ్ ॥ ౩౪॥
భూతం త్వధస్తనం వ్యాప్యం తద్ గుణా వ్యాపకాశ్రయాః  ।
వ్యాప్యేష్వవస్థితా  దేవి స్థూలసూక్ష్మవిభేదతః  ॥ ౩౫॥
తస్మాద్వ్యోమగుణః శబ్దో వాయ్వాదీన్ వ్యాప్య సంస్థితః  ।
వ్యోమబిహైస్తు  విద్యాస్థైర్లక్షయేచ్ఛబ్దపఞ్చకమ్    ॥ ౩౬॥
తేషాం కారుణరూపేణ స్థిత  ధ్వనిమయం పరమ్ ।
భవేద్ గుణవతాం బీజం గుణానామపి వాచకమ్ ॥ ౩౭॥
కార్యకారణభావేన తయోరైక్య  వివక్షయా ।
మహామాయాత్రయేణాపి  కారణేన చ బిన్దునా  ॥ ౩౮॥
వాయ్వాగ్నిజలభూమీనాం స్పర్శానాం చ చతుష్టయమ్  ।
ఉత్పన్నం భావయేద్ దేవి స్థూలసూక్ష్మవిభేదతః  ॥ ౩౯॥
రూపాణాం త్రితయం  తద్వత్ త్రిభీ  రేఫైర్విభావితమ్  ।
ప్రధానం  తేజసో రూపం తద్ బీజేన హి జన్యతే ॥ ౪౦॥
విద్యాస్థైశ్చన్ద్రబీజైస్తు    స్థూలసూక్ష్మో  రసః స్మృతః ।
సమ్బన్ధో విదితో లోకే రసస్యాప్యమృతస్య చ ॥ ౪౧॥
వసు ధాయా గుణో గన్ధస్తల్లిపిర్గన్ధవాచికా      ।
భువనత్రయసమ్భన్ధాత్   త్రిధాత్వం  తు మహేశ్వరి ॥ ౪౨॥
అశుద్ధశుద్ధమిశ్రాణాం    ప్రమాతౄణాం  పరం వపుః ।
క్రోధీశత్రితయే   నాథ విద్యాస్థేన  ప్రకాశ్యతే  ॥ ౪౩॥
శ్రీకణ్ఠదశకం   తద్వద వ్యక్తస్యాపి  వాచకః ।
ప్రాణరూపస్థితో   దేవి తద్వదేకాదశః పరః ॥ ౪౪॥
ఏకః సన్నేవ పురుషో బహుధా కాయతే హి సః ।
రుద్రేశ్వరసదేశాఖ్యా  దేవతా మితవిగ్రహాః  ॥ ౪౫॥

బిన్దుత్రయేణ   కథితా అమితామితవిగ్రహాః  ।
శాన్తిః శక్తిశ్చ  శమ్భుశ్చ నాదత్రితయబోధనాః  ॥ ౪౬॥
వాగురామూలవలయే సూత్రాద్యాః  కవలీకృతాః ।
తథా మన్త్రాః  సమస్తాశ్చ విద్యాయామత్ర సంస్థితాః  ॥ ౪౭॥
గురుక్రమేణ  సమ్ప్రాప్తః సమ్ప్రదాయార్థ ఈరితః ।
నిగర్భార్థో మహదేవి శివగుర్వాత్మగోచరః ॥ ౪౮॥
శివగుర్వాత్మనామైక్యానుసంధానాత్తదాత్మకమ్  ॥ ౪౯॥
నిష్కలత్వం శివే బుధ్వా తద్రూపత్వం  గురోరపి ।
తన్నిరీక్షణసామర్థ్యాదాత్మనశ్చ  శివాత్మతామ్ ॥ ౫౦॥
భావయేదభక్తినమ్రః  సఙ్కోచోన్మేషాకలఙ్కితః ।
కౌలికం కథయిష్యామి చక్రదేవతయోరపి  ॥ ౫౧॥
విద్యాగుర్వాత్మనామైక్యం  తత్ప్రకారః ప్రదర్శ్యతే  ।
లకారైశ్చతురస్రాణి   వృత్తత్రితయసంయుతమ్  ॥ ౫౨॥
సరోరుహద్వయం శక్తైరగ్నీషోమాత్మకం  ప్రియే  ।
హృల్లేఖాత్రయసంభూతైరక్షరైర్నవసఙ్ఖ్యకైః       ॥ ౫౩॥
బిన్దుత్రయయుతైర్జాతం     నవయోన్యాత్మకం ప్రియే  ।
మణ్డలత్రయయుక్తం   తు చక్రం  శక్త్యనలాత్మకమ్  ॥ ౫౪॥
వ్యోమబీజత్రయేణైవ   ప్రమాతృత్రిత్యాన్వితమ్   ।
ఇచ్ఛాజ్ఞానక్రియారూపమాదనత్రయసంయుతమ్    ॥ ౫౫॥
సదాశివాసనం దేవి మహాబిన్దుమయం  పరమ్ ।
ఇత్థం  మన్త్రాత్మకం  చక్రం  దేవతాయాః పరం వపుః ॥ ౫౬॥
ఏకాదశాధికశతదేవతాత్మతయా పునః ।
గణేశత్వం మహాదేవ్యాః ససోమరవిపావకైః  ॥ ౫౭॥
ఇచ్ఛాజ్ఞానక్రియాభిశ్చ   గుణత్రయయుతైహ్   పునః ।
గ్రహరూపా  చ సా దేవీ జ్ఞానకర్మేన్ద్రియైరపి    ॥ ౫౮॥
తదర్థైరేవ  దేవేశి కరణైరాన్తరైః   పునః ।
ప్రకృత్యా  చ గుణేనాపి పుంస్త్వబన్ధేన  చాత్మనా ॥ ౫౯॥

నక్షత్రవిగ్రహా   జాతాయోగినీత్వమథోచ్యతే ।
త్వగాదిధాతునాథాభిర్డాకిన్యాదిభిరప్యసౌ  ॥ ౬౦॥
వర్గాష్టకనివిష్టాభిర్యోగినీభిశ్చ    సంయుతా ।
యోగినీరూపమాస్థాయ  రాజతే విశ్వవిగ్రా ॥ ౬౧॥
ప్రాణాపానౌ  సమానశ్చోదనవ్యానౌ తథా పునః ।
నాగః కూర్మోఽథ కృకరో దేవదత్తో ధనఞ్జయః  ॥ ౬౨॥
జీవాత్మా పర్మాత్మా చైత్యేతై  రాశిస్వరూపిణీ ।
అకథాదిత్రిపఙ్క్త్యాత్మా   తార్తియాదిక్రమేణ  సా ॥ ౬౩॥
గణేశోఽభూన్మహావిద్యా పరావాగాదివాఙ్మయీ ।
బీజబిన్దుధ్వనీనాం  చ త్రికూటేషు  గ్రహాత్మికా  ॥ ౬౪॥
హృల్లేఖాత్రయసంభూతైస్తిథిసంఖ్యైస్తథాక్షరైః        ।
అన్యైర్ద్వాదశభిర్వర్ణైరేషా    నక్షత్రరూపిణీ  ॥ ౬౫॥
విద్యానన్తర్భూతశక్త్యాద్యైః  శాక్తైః  షడ్ భిస్తథాక్షరైః  ।
యోగినీత్వం చ విద్యాయ రాశిత్వం చాన్త్యవర్జితైః   ॥ ౬౬॥
ఏవం విశ్వప్రకారా  చ చక్ర రూపా మహేశ్వరీ ।
దేవ్యా దేహే యథా ప్రోక్తో  గురుదేహే తథైవ  హి ॥ ౬౭॥
తత్ప్రసాదాచ్చ శిష్యోఽపి తద్రూపః  సమ్ప్రజాయతే ।
ఇత్యేవం కౌలికార్థస్తు  కథితో విరవన్దితే  ॥ ౬౮॥
తథా సర్వరహ్స్యార్థం  కథయామి తవానఘే ।
మూలాధారే తడిద్రూపే  వాగ్భవాకారతాం గతే ॥ ౬౯॥
అష్టాత్రింశత్కలాయుక్తపఞ్చాశద్వర్ణవిగ్రహా     ।
విద్యా కుణ్డలినీరూపా  మణ్దలత్రయభేదినీ   ॥ ౭౦॥
తడిత్కోటినిభప్రఖ్యా  బిసతన్తునిభాకృతిః ।
వ్యోమేన్దుమణ్డలాసక్తా   సుధాస్త్రోతఃస్వరూపిణీ  ॥ ౭౧॥
సదా వ్యాప్తజగత్ కృత్స్నా సదానన్దస్వరూపిణీ  ।
ఏషా స్వాత్మేతి బుద్ధిస్తు  రహస్యార్థో మహేశ్వరి ॥ ౭౨॥
మహాతత్త్వార్థం  ఇతి యత్తచ దేవి వదామి తే ।

నిష్కలే ప్రమే  సూక్ష్మే నిర్లక్ష్యే  భావవర్జితే  ॥ ౭౩॥
వ్యోమాతీతే పరే తత్త్వే ప్రకాశానన్దవిగ్రహే    ।
విశ్వోత్తిర్ణే విశ్వమయే తత్త్వే స్వాత్మనియోజనమ్ ॥ ౭౪॥
తదా ప్రకాశమానత్వం  తేజసాం తమసామపి ।
అవినాభావరూపత్వం తస్మాద్విశ్వస్య సర్వతః ॥ ౭౫॥
ప్రకాశతే  మహాతత్త్వం దివ్యక్రీడారసోజ్జ్వలే   ।
నిరస్తసర్వసంకల్పవికల్పస్థితిపూర్వకః  ॥ ౭౬॥
రహస్యార్థో మయా గుప్తః సద్యః ప్రత్యయకారకః  ।
మహాజ్ఞానార్ణవే   దృష్టః  శఙ్కా తత్ర న పార్వతి ॥ ౭౭॥
విద్యాపీఠనిబద్ధేషు  సంస్థితో  దివ్యసిద్ధిదః  ।
కౌలాచారపరైర్దేవి   పాదుకాభావనాపరైః  ॥ ౭౮॥
యోగినీమేలనోద్యుక్తైః  ప్రాప్తవిద్యాభిషేచనైః    ।
శఙ్కాకలఙ్కవిగతైః  సదా ముదితమానసైః  ॥ ౭౯॥
పారమ్పర్యేణ విజ్ఞాతరహస్యార్థవిశారదైః    ।
లభ్యతే నాన్యథ దేవి త్వాం శపేకులసున్దరి  ॥ ౮౦॥
పారమ్పర్యవిహీనా యే జ్ఞానమాత్రేణ   గర్వితాః ।
తేషాం సమయలోపేన వికుర్వన్తి మరీచయః ॥ ౮౧॥
యస్తు దివ్యరసాస్వాదమోదమానవిమర్శనః ।
దేఅతాతిథినక్షత్రే వారేఽపి చ వివస్వతః ॥ ౮౨॥
మరీచీన్ ప్రీణయత్యేవ  మదిరానన్దఘూర్ణితః   ।
సర్వదా చ విశేషణ లభతే పూర్ణబోధతామ్  ॥ ౮౩॥
ఏవంవ్హావస్తు  దేవేశి దేశికేన్ద్రప్రసాదతః   ।
మహాజ్ఞానమయో  దేవి సద్యః సమ్ప్రాప్యతే నరైః  ॥ ౮౪॥
ఏవమేతత్ప్రదం జ్ఞానం  విద్యార్ణాగమగోచరమ్  ।
దేవి గుహ్యప్రియేణైవ   వ్యాఖ్యాతం దుర్గి షడ్ విధమ్ ।
సద్యో యస్య ప్రబోధేన  వీరచక్రేశ్వరో  భవేత్ ॥ ౮౫॥
ఇతి ద్వితీయః పటలః సమాప్తః ।

అథ తృతాయః పటలః
పూజాసఙ్కేతమధునా కథయామి తవానఘే ।
యస్య ప్రబోధమాత్రేణ   జివన్ముక్తః ప్రమోదతే  ॥ ౧॥
తవ నిత్యోదితా పూజా త్రిభిర్భేదైర్వ్యవస్థితా    ।
పరా చాప్యపర గౌరి తృతీయా చ పరాపరా ॥ ౨॥
ప్రథమాద్వైతభావస్థా   సర్వప్రసరగోచరా  ।
ద్వితీయా చక్రపూజా  చ సదా నిష్పాద్యతే మయా ॥ ౩॥
ఏవం జ్ఞానమయే  దేవి తృతీయా తు పరాపరా ।
ఉత్తమా సా పరా జ్ఞేయా  విధానం శ‍ృణు సామ్ప్రతమ్ ॥ ౪॥
మహాపద్మవనాన్తస్థే వాగ్భవే గురుపాదుకామ్ ।
ఆప్యాయితజగద్రూపాం  పర్మామృతవర్షిణీమ్  ॥ ౫॥
సఞ్చిన్త్య పరమాద్వైతభావనామృతఘూర్ణితః   ।
దహరాన్తరసంసర్పన్నాదాలోకనతత్పరః ॥ ౬॥
వికల్పరూపసంజల్పవిముఖోఽన్తర్ముఖః సదా ।
చిత్కలోల్లాసదలితసంకోచస్త్వతిసున్దరః   ।
ఇన్ద్రియప్రీణనద్రవ్యైవిం     హితస్వాత్మపూజనః ॥ ౭॥
న్యాసం నిర్వర్తయేదేహే షోఢాన్యాసపురఃసరమ్ ।
గణేశైః  ప్రథమో  న్యాసో ద్వితీతస్తు గ్రహైర్మతః   ॥ ౮॥
నక్షత్రైశ్చ  తృతీయః స్యాద్యోగినీభిశ్చతుర్థకః  ।
రాశిభిః పఞ్చమో న్యాసః షష్ఠః  పీఠైర్నిగద్యతే  ॥ ౯॥
షోఢాన్యాసస్త్వయం ప్రోక్తః   సర్వత్రైవాపరాజితః  ।
ఏవం యో న్యస్తగాత్రస్తు  స పూజ్యః సర్వయోగిభిః ॥ ౧౦॥
నాస్త్యస్య పూజ్యో లోకేషు పితృమాతృముఖో జనః ।
స ఏవ పూజ్యః సర్వేషాం స స్వయం పరమేశ్వరః ॥ ౧౧॥
షోఢాన్యాసవిహీనం యం ప్రణమేదేష  పార్వతి ।
సోఽచిరాన్మృత్యుమాప్నోతి నరకం చ ప్రపద్యతే  ॥ ౧౨॥
షోఢాన్యాసప్రకారం  చ కథయామి తవానఘే ।

విఘ్నేశో విఘ్నరాజశ్చ వినాయకశివోత్తమౌ ॥ ౧౩॥
విఘ్నకృద్విఘ్నహర్తా చ గణరాట్ గణనాయకః ।
ఏకదన్తో ద్విదన్తశ్చ గజవక్త్రో నిరఞ్జనః  ॥ ౧౪॥
కపర్దవాన్  దీర్ఘముఖః  శఙ్కుకర్ణో వృషధ్వజః ।
గణనాథో గజేన్ద్రశ్చ  శుర్పకర్ణస్త్రిలోచనః   ॥ ౧౫॥
లమ్బోదరో మహానాదశ్చతుర్మూర్తిః సదాశివః ।
ఆమోదో దుర్ముఖశ్చైవ  సుముఖశ్చ ప్రమోదకః  ॥ ౧౬॥
ఏకపాదో ద్విజిహ్వశ్చ శూరో వీరశ్చ షణ్ముఖః ।
వరదో వామదేవశ్చ వక్రతుణ్డో  ద్విరణ్డకః  ॥ ౧౭॥
సేనానీర్గ్రామణీర్మత్తో  విమత్తో మత్తవాహనః ।
జటీ ముణ్డీ తథా ఖడ్గీ వరేణ్యో వృషకేతనః ॥ ౧౮॥
భక్ష్యప్రియో  గణేశశ్చ మేఘనాదో గణేశ్వరః ।
తరుణారుణసఙ్కాశాన్ గజవక్త్రాన్  త్రిలోచనాన్  ॥ ౧౯॥
పాశాఙ్కుశవరాభీతిహస్తాన్ శక్తిసమన్వితాన్  ।
ఏతాంస్తు విన్యసేదేహే మాతృకాన్యాసవత్ప్రియే ॥ ౨౦॥
స్వరైస్తు  సహితం సూర్యం హృదయాథః ప్రవిన్యసేత్  ।
బిన్దుస్థానే   సుధాసూతింయాదివర్ణచతుష్టయైః    ॥ ౨౧॥
భూపుత్రం  లోచనద్వన్ద్వ  కవర్గాధిపతిం  ప్రియే  ।
హృదయే విన్యసేచ్ఛుక్రం  చవర్గాధిపతిం  పునః ॥ ౨౨॥
హృదయోపరి విన్యసేట్టవర్గాధిపతిం   బుధమ్ ।
బృహస్పతిం కణ్ఠదేశే  తవర్గాధిపతిం  ప్రియే  ॥ ౨౩॥
నాభౌ శనైశ్చరం  దేవి పవర్గేశం  సురేశ్వరి ।
వక్త్రేశాదిచతుర్వర్ణైః   సహితం రాహుమేవ చ ॥ ౨౪॥
క్షకారసహితం కేతుం పాయో దేవేశి విన్యసేత్ ।
[ రక్తం శ్వేతం తథా రక్తం శ్యామం పీతం చ పాణ్డురమ్  ।
కృష్ణం  ధూమ్రం  ధూమ్రధూమ్రం   భావయేద్రవిపుర్వకాన్ ॥
కామరూపధరాన్ దేవి దివ్యామ్బరవిభూషణాన్ ।
వామోరున్యస్తహస్తాంశ్చ దక్షహస్తవరప్రదాన్  ॥]

లలాటే దక్షనేత్రే చ వామే కర్ణద్వయే  పునః ॥ ౨౫॥
పుటయోనిర్నాసికాయాశ్చ కణ్ఠే స్కన్ధద్వయే  పునః ।
పశ్చాత్కూర్పరయుగ్మే చ మణిబన్ధద్వయే  పునః ॥ ౨౬॥
స్తనయోర్నాభిదేశే చ కటిబన్ధే తతః పరమ్ ।
ఊరుయుగ్మే తథా జాన్వోర్జఙ్ఘయోశ్చ   పదద్వయే ॥ ౨౭॥
[ఆద్యయుగ్మన్తథా చైకం  తస్త్రీణి  చతుష్టయమ్  ।
ఏకమేకం ద్వయఞ్చేతి స్వరాః ప్రోక్తాశ్చతుర్దశ   ॥ ౨౮॥
వ్యఞ్జనేష్వేకముభయం  ద్వయం న్యస్యేదతః పరమ్ ।
ఏకం యుగ్మం ద్వయన్ద్వన్ద్వమేకం   యుగ్మం ద్వయన్తతః ॥ ౨౯॥
ఏకం త్రయం  తథా చైకం  ఏకమేకం ద్వయన్తథా ।
ఏకం ద్వయం త్రయం  పశ్చాల్లక్షం  అం మశ్చతుష్టయమ్  ॥ ౩౦॥
అశివ్న్యాదేః పురో భగే దత్వా చక్రమతో  న్యసేత్ ]

జ్వలత్కాలానలప్రఖ్యా  వరదాభయపాణయః ॥ ౩౧॥
నతిపాణ్యోఽశ్వినీపూర్వాః సర్వాభరణభూషితాః ।
ఏతాస్తు విన్యసేద్దేవి  స్థానేష్వేషు  సురార్చితే ॥ ౩౨॥
విశుద్ధౌ హృదయే నాభౌ స్వాధిష్టానే  చ మూలకే ।
ఆజ్ఞాయాం  ధాతునాథాశ్చ న్యస్తవ్యా డాదిదేవతాః ॥ ౩౩॥
అమృతాదియుతాః సమ్యఙ్న్యస్తవ్యాశ్చ  సురేశ్వరి ।
పాదే లిఙ్గే చ కుక్షౌ చ హృదయే బాహుమూలయోః ॥ ౩౪॥
దక్షిణం పాదమారభ్య వామపాదావసానకమ్ ।
మేషాదిరాశయో వర్ణైర్న్యస్తవ్యాః   సహ పార్వతి ॥ ౩౫॥
[ చతుష్కం త్రితయం  త్రీణి  ద్వితయం ద్వితయం ద్వయమ్ ।
పఞ్చకం పఞ్చకం పఞ్చ పఞ్చక్తం పఞ్చకం తతః॥
చత్వారి మేరుర్మినే స్యుః కన్యాయాం పఞ్చ శాదయః । ]

పిఠాని విన్యసేద్దేవి  మాతృకాస్థానకే  పునః ।
తేషాం నామాని వక్ష్యన్తే శ‍ృణుష్వావహితా ప్రియే  ॥ ౩౬॥
కామరూపం వారాణసీ నేపాలం పౌణ్డ్రవర్ధనమ్   ।

చరస్థిరం  కాన్యకుబ్జం  పూర్ణశైలం   తథార్బుదమ్ ॥ ౩౭॥
ఆమ్రాతకేశ్వరైకామ్రం    త్రిస్రోతః   కామకోటకమ్ ।
కైలాసం  భృగునగరం కేదారపూర్ణచన్ద్రకే   ॥ ౩౮॥
శ్రీపీఠమోఙ్కారపీఠం  జాలన్ధ్రం  మాలవోత్కలే ।
కులాన్తం దేవికోటం చ గోకర్ణం  మారుతేశ్వరమ్ ॥ ౩౯॥
అట్టహాసం  చ విరజం రాజగేహం మహాపథమ్ ।
కోలాపుర మేలాపురం ఓఙ్కారన్తు జయన్తికా ॥ ౪౦॥
ఉజ్జయిన్యాపి  చిత్రా చ క్షీరకం హస్తినాపురమ్ ।
ఓడ్డీశం  చ ప్రయాగాఖ్యం  షష్ఠం  మాయాపురం తథా ॥ ౪౧॥
జలేశం మలయం శైలం  మేరుం గిరివరం తథా ।
మహేన్ద్రం  వామనం చైవ  హిరణ్యపురమేవ చా ॥ ౪౨॥
మహాలక్ష్మీపురోడ్యాణం ఛాయాఛత్రమతః  పరమ్ ।
ఏతే పీఠాః సముద్దిష్టా  మాతృకారూపకాః స్థితాః  ॥ ౪౩॥
ఏవం షోఢా పురః కృత్వా శ్రీచక్రన్యాసమాచరేత్   ।
శ్రీమత్త్రిపురసున్దర్యాశ్చక్రన్యాసం     శ‍ృణు ప్రియే  ॥ ౪౪॥
యన్న కస్యచిదాఖ్యాతం తనుశుద్ధికరం  పరమ్ ।
చతురస్త్రాద్యరేఖాయై  నమ ఇత్యాదితో న్యసేత్ ॥ ౪౫॥
దక్షాంసపృష్ఠపాణ్యగ్రస్ఫిక్కపాదాఙ్గులీష్వథ    ।
వామాఙ్ఘ్ర్యఙ్గులిషుస్ఫిక్కే   పాణ్యగ్రే చాంసపృష్ఠకే  ॥ ౪౬॥
సచూలీమూలపృష్ఠేషు  వ్యాపకత్వేన సున్దరి  ।
అత్రైవ  స్థానదశకే  అణిమాద్యాస్తు విన్యసేత్ ॥ ౪౭॥
సిద్ధిస్తదన్తశ్చ    తనువ్యాపకత్వేన సున్దరి  ।
[ చతురస్రమధ్యరేఖాయై  నమ ఇత్యపి వల్లభే । ]

తస్యాః స్థానేషు  విన్యస్య బ్రహ్మాణ్యాద్యాస్తదాష్టసు   ॥ ౪౮॥
పాదాఙ్గుష్ఠద్వయే   పార్శ్వే దక్షే మూర్ధన్యపార్శ్వకే  ।
వామదక్షిణజాన్వోశ్చ బహిరంసద్వయే తథా ॥ ౪౯॥
న్యస్తవ్యాశ్చతురస్రాన్త్యరేఖాయై   నమ ఇత్యపి ।

విన్యసేద్ వ్యాపకత్వేన పూర్వోక్తాన్తశ్చ  విగ్రహే  ॥ ౫౦॥
తస్యాః స్థానేషు  దశసు ముద్రాణాం  దశకం న్యసేత్ ।
బ్రహ్మాణ్యాద్యష్టస్థానాన్తస్తాసామష్టౌ    న్యసేత్తతః ॥ ౫౧॥
శిష్టే ద్వే ద్వాదశాన్తే చ పాదాఙ్గుష్ఠే  చ విన్యసేత్ ।
తదాన్తః షోడశదలపద్మాయ నమ ఇత్యపి ॥ ౫౨॥
విన్యస్య తద్దలే  కామాకర్షిణ్యాద్యాశ్చ  విన్యసేత్ ।
దలాని దక్షినశ్రోత్రపృష్ఠమంసం    చ కూర్పరమ్ ॥ ౫౩॥
కరపృష్ఠం  చోరుజానుగుల్ఫపాదతలం తథా ।
వామపాదతలాద్యేవమేతదేవాష్టకం  మతమ్ ॥ ౫౪॥
తదన్తరే చాష్టదలపద్మాయ  నమ ఇత్యపి ।
విన్యస్య తద్దలేష్వేషు  దక్షశఙ్ఖే చ జత్రుకే  ॥ ౫౫॥
ఊర్వన్తర్గుల్ఫగుల్ఫోరుజత్రుశఙ్ఖే   చ వమతః ।
అనఙ్గకుసుమాద్యాశ్చ  శక్తీరష్టౌ  చ విన్యసేత్ ॥ ౫౬
తదనతశ్చతుర్దశారచక్రాయ   నమ ఇత్యపి ।
విన్యస్య తస్య కోణేషు న్యసేచ్ఛక్తీశ్చతుర్దశ   ॥ ౫౭॥
సర్వసఙ్క్షోభిణ్యాద్యాస్తు  తస్య కోణాని వచ్మ్యహమ్ ।
లలాటం దక్షభాగం చ దక్షగణ్డాంసమధ్యతః  ॥ ౫౮॥
పార్శ్వాన్తరూరుకఙ్ఘాన్తర్వామజఙ్ఘాది    పార్వతి ।
వామోర్వన్తం వామపార్శ్వం వామాంసం వామగణ్డకమ్  ॥ ౫౯॥
లలాటవామమధ్యే చ తథా వై పృష్ఠమిత్యపి  ।
తతో దశారచక్రాయ  నమ ఇత్యపి పార్వతి ॥ ౬౦॥
తస్య కోణాని దక్షాక్షినాసామూలాఽఽస్యనేత్రకే  ।
కుక్షీశవాయుకోణేషు జానుద్వయగుదేషు చ ॥ ౬౧॥
కుక్షినై ౠర్తివహ్న్యాఖ్యకోణేష్వేషు న్యసేత్ పునః ।
సర్వాసిద్ధిప్రదాదీనాం   శక్తీనాం  దశకం తథా ॥ ౬౨॥
తదన్తస్చ దశారాదిచక్రాయ  నమ ఇత్యపి ।
విన్యస్య తస్య కోణేషు సర్వజ్ఞాద్యాః  ప్రవిన్యసేత్  ॥ ౬౩॥
దక్షనాసా సృక్కిణీ చా స్తనం వృషణమేవ చ ।

సీవినీ వామముష్కం చ స్తనం సృక్కిణి నాసికే ॥ ౬౪॥
నాసాగ్రం  చైవ  విజ్ఞేయం  కోణానాం దశకం తథా ।
తదన్తరష్టకోణాదిచక్రాయ   నమ ఇత్యపి ॥ ౬౫॥
విన్యస్య తస్య కోణేషు వషిన్యాద్యష్టకం  న్యసేత్ ।
చిబుకం కణ్ఠహృదయనాభీనాం  చైవ  దక్షిణమ్ ॥ ౬౬॥
జ్ఞేయం  పార్శ్వచతుష్కం చ మణిపూరాది వామకమ్ ।
చతుష్ఠయం  చ పార్శ్వానామేతత్ కోణాష్టకం  మతమ్ ॥ ౬౭॥
హృదయస్థత్రికోణస్య   చతుర్దిక్షు  బహిర్న్యసేత్ ।
శరచాపౌ పాశసృణీ త్రికోణాయ  నమస్తథా ॥ ౬౮॥
విన్యస్య తస్య కోణేషు అగ్రదక్షోత్తరేషు  చ ।
కామేశ్వర్యాదిదేవీనాం మధ్యే దేవీం చ విన్యసేత్ ॥ ౬౯॥
ఏవం మయోదితో దేవి !న్యాసో గుహ్యతమక్రమః  ।
ఏతద్ గుహ్యతమం కార్యం త్వయా వై వీరవన్దితే  ॥ ౭౦॥
సమయస్థాయ  దాతవ్యం నఽశిష్యాయ కదాచన ।
గుప్తాద్ గుప్తతరం చైతత్తవాఽద్య   ప్రకటీకృతమ్  ॥ ౭౧॥
మూలదేవ్యాదికం న్యాసమణిమాన్తం పునర్న్యసేత్ ।
[ త్రికోణస్థే  మహాబిన్దౌ మహాత్రిపురసున్దరీమ్   ] ।
శిరస్త్రికోణపూర్వాది  కామేశ్వర్యాదికం న్యసేత్ ॥ ౭౨॥
బాణాన్నేత్రే భ్రువోశ్చాపౌ  కర్ణే పాశద్వయం న్యసేత్ ।
సృణిద్వయం చ నాసాగ్రే దక్షిణాగ్రం  తు విన్యసేత్ ॥ ౭౩॥
ముణ్డమూలక్రమేణైవ    న్యసేద్వాగ్దేవతాష్టకమ్   ।
బైన్దవాదీని   చక్రాణి  న్యస్తవ్యాని  వరాననే ॥ ౭౪॥
నేత్రమూలే  త్వపాఙ్గే చ కర్ణపూర్వోత్తరే  పునః ।
చూడాదికణ్ఠనిమ్నేఽర్ధం   శేషార్ధం  కర్ణపృష్టకే   ॥ ౭౫॥
కర్ణే పూర్వే త్వపాఙ్గే చ తస్య మూలే చ విన్యసేత్ ।
హృదయే మనుకోణస్థ శక్తయోఽపి  చ పూర్వవత్ ॥ ౭౬॥
సర్వసిద్ధ్యాదికం  కణ్ఠే ప్రాదక్షిణ్యేన  విన్యసేత్ ।

నాభావష్టదలం  తత్తు వంశే వామే చ పార్శ్వకే ॥ ౭౭॥
ఉదరే సవ్యపార్శ్వే చ న్యసేదాదిచతుష్టయమ్  ।
వంశవామాన్తరాలాది న్యసేదన్య చతుష్టయమ్  ॥ ౭౮॥
స్వాధిష్ఠానే  న్యసేత్ స్వస్య పూర్వాద్దక్షావసానకమ్  ।
చతస్రస్తు  చతస్రస్తు  చతుర్దిక్షు  క్రమాన్న్యసేత్  ॥ ౭౯॥
మూలాధారే న్యసేన్ముద్రాదశకం  సాధకోత్తమః ।
పునర్వంశే చ సవ్యే చ వామే చైవాన్తరాలకే  ॥ ౮౦॥
ఊర్ధోధో  దశముద్రాశ్చ  ఊర్ధ్వాధోవర్జితం   పునః ।
బ్రహ్మాణ్యాద్యాష్టకం   దక్షజన్ఘాయాం  తాస్తు పూర్వవత్ ॥ ౮౧॥
వామజఙ్ఘాం  సమారభ్య వామాదిక్రమతోఽపి  చ ।
సిద్ధ్యష్టకం   న్యసేత్తేషు ద్వయం పాదతలే న్యసేత్ ॥ ౮౨॥
కారణాత్ప్రసృతం న్యాసం దీపాద్దీపమివోదితమ్  ।
ఏవం విన్యస్య దేవేశీం స్వాభేదేన విచిన్తయేత్ ॥ ౮౩॥
తతశ్చ కరశుద్ధ్యాదిన్యాసం  కుర్యాత్ సమాహితః ।
అహం తే కథయామ్యద్య విద్యాన్యాసం శ‍ృను ప్రియే  ॥ ౮౪॥
మూర్ధ్ని  గుహ్యే చ హృదయే నేత్రేషు  త్రితయేషు  చ ।
శ్రోత్రయోర్యుగలే   చైవ  ముఖే చ భుజయోస్తథా ॥ ౮౫॥
పృష్టే జాన్వోశ్చ నాభౌ చ విద్యాన్యాసం విధాయ చ ।
కరశుద్ధిం  పునశ్చైవ  ఆసనాదిషడఙ్గకమ్  ॥ ౮౬॥
శ్రీకణ్ఠాదీని   వాగ్దేవీరాధారే  హృదయే పునః ।
శిఖాయాం బైన్దవస్థానే    త్వగ్నిచక్రాదికా  న్యసేత్ ॥ ౮౭॥
తత్త్వత్రయం  సమస్తం చ విద్యాబిజత్రయాన్వితమ్  ।
పాదాదినాభిపర్యన్తమాగలం శిరస్తథా ॥ ౮౮॥
వ్యాపకం చైవ  విన్యస్య స్వాత్మీకృత్య పరం పునః ।
సన్తర్పయేత్ పునర్దేవీం  సౌమ్యాగ్నేయామృతద్రవైః   ॥ ౮౯॥
ఏవం చతుర్విధో న్యాసః కర్వవ్యో వీరవన్దితే  ।
షోఢాన్యాసోఽణిమాద్యశ్చ మూలదేవ్యాదికః ప్రియే  ॥ ౯౦॥

కరశుద్ధ్యాదికస్చైవ   సాధకేన సుసిద్ధయే  ।
ప్రాతః  కాలే తథా పూజాసమయేహోమకర్మణి ॥ ౯౧॥
జపకాలే తథా తేషాం వినియోగః పృథక్ పృథక్ ।
పూజాకాలే సమస్తం వా కృత్వా సాధకపుఙ్గవః  ॥ ౯౨॥
షట్త్రింశతత్త్వపర్యన్తమాసనం   పరికల్ప్య చ ।
గుప్తాదియోగినీనాం చ మన్త్రేణాఽథ  బలిం దదేత్ ॥ ౯౩॥
పిణ్ఽడరూపపదగ్రన్థిభేదనాద్   విఘ్నభేదకమ్ ।
గుహ్యహృన్ముఖమూర్ధసు  విద్యాన్యాసనేఅ సున్దరి  ॥ ౯౪॥
యాగమన్దిరగాంశ్చైవ   విఘ్నానుత్సార్య మన్త్రవిత్  ।
[అపసర్పన్తు తే భూతా యే భుతాభూమిసంస్థితాః ॥
యేభూతా విఘ్నకర్తారస్తే  నశ్యన్తు శివాజ్ఞయా  ]

పార్ష్ణిఘాతేన  భౌమాంశ్చ తాలేన చ నభోగతాన్ ॥ ౯౫॥
అస్త్రమన్త్రేణ   విద్యాంశ్చ దృష్ట్యా  విఘానపోహయేత్ ।
దిక్ష్వధోర్ధ్వం  మహావహ్నిప్రాకారం  పరిభావయేత్ ॥ ౯౬॥
సామాన్యార్ధ్యేణ  దేవేశి!మార్తణ్ఽడం పరిపూజయేత్ ।
ప్రకాశశక్తిసహితమరుణాకల్పముజ్జ్వలమ్    ॥ ౯౭॥
గ్రహాదిపరివారఞ్చ  విశ్వతేజోఽవభాసనమ్ ।
సౌమ్యాగ్నేయయుతైర్దేవి   రోచనాగురుకుఙ్కుమైః  ॥ ౯౮॥
మూలముచ్చారయన్ సమ్యగ్భావయేచ్చక్రరాజకమ్  ।
యోగినీమూలమన్త్రేణ  క్షిపేత్ పుష్పాఞ్జలిం  తతః ॥ ౯౯॥
మణిముక్తాప్రవాలైర్వా   విలోమం మూలవిద్యయా ।
అశూన్యం సర్వదా కుర్యాచ్ఛూన్యే విఘ్నాస్త్వనేకశః ॥ ౧౦౦॥
శ్రీచక్రస్యాత్మనశ్చైవ    మధ్యే త్వర్ఘ్యం  ప్రతిక్షిపేత్  ।
చతురస్రాన్తరాలస్థకాణషట్కే    సురేశ్వరి ॥ ౧౦౧॥
షడాసనాని సమ్పుజ్య త్రికోణస్యాన్తరే  పునః ।
పీఠాని చతురో దేవి కాపూజా ఓ ఇతి క్రమాత్  ॥ ౧౦౨॥
అర్చయిత్వాఽర్ఘ్యపాదే  తు వహ్నేర్దశ  కలా యజేత్ ।

అర్ఘ్యపాత్రం   ప్రతిష్ఠాప్య   తత్ర సూర్యకలా యజేత్ ॥ ౧౦౩॥
పాత్రే సూర్యకలాశ్చైవ  కభాదిద్వాదశార్చయేత్ ।
విధృతే తు పునర్ద్రవ్యే  షోడశేన్దుకలా  యజేత్ ॥ ౧౦౪॥
అమృతేశీం చ తన్మధ్యే భావయేచ్చ నవాత్మనా ।
నవాత్మనా తతో దేవి తర్పేయ్ద్ధాతుదేవతాః  ॥ ౧౦౫॥
ఆనన్దభైరవం   వౌషడన్తేనైవ  చ తర్పయేత్ ।
తదాజ్ఞాప్రేరితం   తచ్చ గురుషఙ్క్తౌ నివేదయేత్ ॥ ౧౦౬॥
తథైవార్ఘ్యం   విశేషేణ సాధయేత్ సాధకోత్తమః ।
గురుపాదాలిమాపూజ్య భైరవాయ  దదేత్ పునః ॥ ౧౦౭॥
తదీయం శేషమాదాయ కామాగ్నౌ విశ్వ ...స్థుషి  ।
పాదుకాంమూలవిద్యాం చ జపన్ హోమం సమాచరేత్ ॥ ౧౦౮॥
మహాప్రకాశే  విశ్వస్య సంహారవమనోద్యతే ।
మరీచివృత్తీర్జుహుయాన్మనసా  కుణ్డలీముఖే  ॥ ౧౦౯॥
అహన్తేదన్తయోరైక్యమున్మన్యాం   స్రుచి  కల్పితమ్ ।
మథనోద్రేకసమ్భూతం  వస్తురూపం మహాహవిః ॥ ౧౧౦॥
హుత్వా హుత్వా స్వయం చైవం  మహజానన్దవిగ్రహః   ।
స్వప్రధాప్రసరాకారం   శ్రీచక్రం   పూజయేత్ సుధీః ॥ ౧౧౧॥
గణేశం దూతరీం చైవ  క్షేత్రేశం  దూతికాం తథా ।
బాహ్యద్వరే యజేద్ దేవి దేవీశ్చ స్వస్తికాదికాః ॥ ౧౧౨॥
తతస్చాన్తస్త్రికోణఽపి  గురుపఙ్క్తిం  త్రిధా  స్థితామ్  ।
తదన్తశ్చ మహాదేవీం తామావాహ్య యజేత్ పునః ॥ ౧౧౩॥
మహాపద్మవనాన్తస్థాం  కారణానన్దవిగ్రహామ్   ।
మదఙ్కోపాశ్రితాం  దేవీమిచ్ఛాకామఫలప్రదామ్  ॥ ౧౧౪॥
భవతీం త్వన్మయైరేవ  నైవేద్యాదిభిరర్చయేత్  ।
త్రికోణే  తత్స్ఫురత్తాయాః ప్రతిబిమ్బాకృతీః  పునః ॥ ౧౧౫॥
తత్తత్తిథిమయీర్నిత్యాః  కామ్యకర్మానుసారిణీః ।
తత్ర ప్రకటయోగిన్యశ్చక్రే  త్రైలోక్యమోహనే  ॥ ౧౧౬॥

మాతృకాస్థూలరూపత్వాత్త్వగాదివ్యాపకత్వతః  ।
యోగిన్యః ప్రకటా  జ్ఞేయాః  స్థూలవిశ్వప్రధాత్మని   ॥ ౧౧౭॥
అణిమాద్యా మహాదేవి సిద్ధయోఽష్టౌ  వ్యవస్థితాః  ।
తాసు రక్తతరా బణైర్వరాభయకరాస్తథా  ॥ ౧౧౮॥
ధృతచిన్తామహారత్నా మనీషితఫలప్రదాః  ।
బ్రాహ్మ్యాద్యా  అపి తత్రైవ  యష్టవ్యాః  క్రమతః  ప్రియే  ॥ ౧౧౯॥
బ్రహ్మాణీ  పీతవర్ణా చ చతుర్భిః శోభితా ముఖైః  ।
వరదాఽభయహస్తా చ కుణ్డికా  క్షలసత్కరా ॥ ౧౨౦॥
మాహేశ్వరీ శ్వేతవర్ణా త్రినేత్రా  శూలధారిణీ ।
కపాలమేణం పరశుం దధానా పాణిభిః ప్రియే  ॥ ౧౨౧॥
[ ఐన్ద్రీ  తు శ్యామవర్ణా చ వ్రజోత్పలలసత్కరా  ]

కౌమారీ పీతవర్ణా చ శక్తితోమరధరిణీ  ॥ ౧౨౨॥
వరదాభయహస్తా చ ధ్యాతవ్యా పరమేశ్వరీ ।
వైష్ణవీ   శ్యామవర్ణా చ శఙ్ఖచక్రవరాభయాన్   ॥ ౧౨౩॥
హస్తపద్మైస్తు  విభ్రాణా  భూషితా దివ్యభూషణైః  ।
వారాహీ శ్యామలచ్ఛాయా పోత్రి వక్త్రసముజ్జ్వలా   ॥ ౧౨౪॥
హలం చ ముసలం ఖడ్గం  ఖేటకం దధాతీ భుజైః  ।
[ ఐన్ద్రీ  శ్యామలవర్ణా చ వజ్రద్వయలసత్కరా  ] ॥ ౧౨౫॥
చాముణ్డా కృష్ణవర్ణా  చ శూలం డమరుకం తథా ।
ఖడ్గం  వేతాలకం చైవ  దధానా దక్షిణైః  కరైః  ॥ ౧౨౬॥
నాగఖేటకఘణ్టా ఖ్యాన్ దధానాన్యైః  కపాలకమ్ ।
మహాలక్ష్మీస్తు పీతాభా పద్మదర్పణమేవ చ ॥ ౧౨౭॥
మాత లుఙ్గఫలం  చైవ  దధాన పరమేశ్వరీ ।
ఏవం ధ్యాత్వా యజేదేతాశ్చక్రేశీం  త్రిపురాం  తతః ॥ ౧౨౮॥
కర్మేన్ద్రియాణాం  వైమల్యాత్  కరశుద్ధికరీ  స్మృతా ।
కాయశుద్ధిభవా  సిద్ధిరణిమా  చాత్ర సంస్థితా  ॥ ౧౨౯॥
షోడశస్పన్దసన్దోహే   చమత్కృతిమయోః కలాః ।
ప్రాణాదిషోడశానాం  తు వయునా ప్రాణనాత్మికాః  ॥ ౧౩౦॥

బీజ భూతాః స్వరాత్మత్వాత్ కలనాద్ బీజరూపకాః ।
అన్తరఙ్గతయా  గుప్తా యోగిన్యః సంవ్యవస్థితాః  ॥ ౧౩౧॥
కామాకర్షణరూపాద్యాః  సృష్టేః  ప్రాధాన్యతః  ప్రియే  ।
సర్వాశాపూరణాఖ్యే తు చక్రే వామేన పూజయేత్ ॥ ౧౩౨॥
పాశాఙ్కుశధరా హ్యేతా రక్తా రక్తామ్బరా వృతాః ।
ప్రాణశుద్ధిమయీ   సిద్ధిర్లఘిమా   భోక్తురాత్మనః ॥ ౧౩౩॥
త్రిపురేశీ  చ చక్రేశీ  పూజ్యా సర్వోపచారకైః  ।
[కౌలికానుభవావిష్టభోగపుర్యష్టకాశ్రితాః    ॥ ౧౩౪॥
వాగ్భవాష్టకసమ్బన్ధసూక్ష్మా   వర్గస్వరూపతః  ।
తాస్తు గుప్తతరాః సర్వాః సర్వసంక్షోభణాత్మకే ॥ ౧౩౫॥
అనఙ్గకుసుమాద్యాస్తు  రక్తకఞ్చుకశోభితాః  ]
[ వేణీకృత లసత్కేశాశ్చాపబాణధరాః శుభాః ] ॥ ౧౩౬॥
తత్తదాజారబుద్ధ్యాత్మబోగ్యభోక్తుర్మహేశితుః  ।
పిణ్డాదిపదవిశ్రాన్తిసౌన్దర్యగుణసంయుతా     ॥ ౧౩౭॥
చక్రేశ్వరీ  బుద్ధిశుద్ధిరూపా   చ పరమేశ్వరీ ।
మహిమాసిద్ధిరూపా  తు పూజ్యా సర్వోపచారకైః  ॥ ౧౩౮॥
ద్వాదశగ్రన్థిభేదేన   సముల్లసితసంవిదః  ।
విసర్గాన్తదశవేశాచ్ఛాక్తానుభవపూర్వకమ్   ॥ ౧౩౯॥
ఉన్మేషషక్తిప్రసరఈరిచ్ఛాశక్తిప్రధానకైః    ।
తదేవాఽకులసఙ్ఘట్టరూపైర్వర్ణచతుష్టయైః       ॥ ౧౪౦॥
వేద్యోష్మరూపసావర్ణైర్మిశ్రేచ్ఛాభావితైరపి    ।
కులశక్తిసమావేశరూపవర్ణద్వయాన్వితైః   ॥ ౧౪౧॥
శక్తేః  సారమయత్వేన ప్రసృతత్వాన్మహేశ్వరి  ।
స,ప్రదాయక్రమాయాతాశ్చక్రే   సౌభాగ్యదాయకే ॥ ౧౪౨॥
నిరన్తరఓరధా రూపసౌభాగ్యం కలయోగతః ।
అన్తర్థసంజ్ఞికే   దేవి అణిమాసదృశా:శుభాః ॥ ౧౪౩॥

సర్వసఙ్క్షోభిణీపూర్వా  దేహాక్షాదివిశుద్ధిదాః  ।
ఈశిత్వసిద్ధిరపి  చ ప్రోతరూపే  పురత్రయే  ॥ ౧౪౪॥
యోగాదిక్లేశభేదేన  సిద్ధా త్రిపురవాసినీఇ  ।
ఏతాః సమ్పూజయేద్ దేవి సర్వాః సర్వోపచారకైః  ॥ ౧౪౫॥
సదాతనానా నాదానాం నవరన్ధ్రస్థితాత్మనామ్   ।
మహాసామాన్యరూపేణ వ్యావృత్తధ్వనిరూపిణీఇ ॥ ౧౪౬॥
అస్థిరస్థిరవేద్యానాం   ఛాయారూపైర్దశార్ణకైః     ।
కులకౌలికయోగిన్యః సర్వ్సిద్ధిప్రదాయికాః   ॥ ౧౪౭॥
శ్వేతామ్బ్రధరాః శ్వేతాః శ్వేతాభరణభూషితాః ।
మన్త్రాణాం  స్వప్రధారూపయోగాదన్వర్థసంజ్ఞ్కే    ॥ ౧౪౮॥
సర్వసిద్ధిప్రదాద్యాస్తు   చక్రే సర్వర్థసాధకే  ।
లోకత్రయసమృద్ధీనాం   హేతుత్వాచ్చక్రనాయికా  ॥ ౧౪౯॥
త్రిపురా  శ్రీర్మహేశాని  మన్త్రశుద్ధిభవా   పునః ।
వశిత్వసిద్ధిరాఖ్యాతా  ఏతాః సర్వాఖ़్ సమర్చయేత్ ॥ ౧౫౦॥
ఊర్ధ్వాధోముఖయా  దేవి కుణ్డలిన్యా  ప్రకాశితాః  ।
కులేచ్ఛయా బహిర్భావాత్ కాదివర్ణప్రథామయీ   ॥ ౧౫౧॥
నిగర్భయోగినీవాచ్యాః స్వరూపావేశరూపకే ।
సర్వావేశకర చక్రే సర్వరక్షాకరే పరాః ॥ ౧౫౨॥
సర్వజ్ఞాద్యాః  స్థితా  ఏతాః సహ పుస్తాక్షమాలికాః ।
మాతృమానప్రమేయాణాం  పురాణాం పరిపోషిణీ ॥ ౧౫౩॥
త్రిపురామాలినీ  ఖ్యాతా చక్రేశీ  త్రిపురమోహినీ  ।
నిరూద్ధవాయుసఙ్ఘట్టస్ఫటితగ్రన్థిమూలతః      ॥ ౧౫౪॥
హృదయాన్తరసంవిత్తిశూన్యపర్యష్టకాత్మనా  ।
బీజరూపస్వరకలాస్పృష్టవర్గానుసారతః   ॥ ౧౫౫॥
రహ్స్యయోగినీర్దేవీః  సంసారదలనోజ్జ్వలే  ।
సర్వరోగహరే చక్రే సంస్థితా  వీరవన్దితే  ॥ ౧౫౬॥
వశిన్యాద్యా రక్తవర్ణా వరదాభయముద్రితాః  ।

పుస్తకం జపమాలాం చ దధానాః సిద్ధయోగినీః  ॥ ౧౫౭॥
శుద్ధివిద్యావిశుద్ధిం   చ భుక్తిసిద్ధిం  మహేశ్వరి ।
ఈశ్వరీం త్రిపురాం  సిద్ధాం  పూజయేద్ బిన్దుతర్పణైః   ॥ ౧౫౮॥
శక్తిత్రయాత్మికా   దేవి చిద్ధామప్రసరాః   పునాః ।
సంవర్తాగ్నికలారూపాః పరమాతిరహస్యకాః ॥ ౧౫౯॥
పూర్ణాపుర్ణస్వరూపాయాః   సిద్ధేర్హేతుః   సురేశ్వరి ।
సర్వాసిద్ధిమయాఖ్యే  తు చక్రే త్వాయుధభూషితాః ॥ ౧౬౦॥
స్థితాః  కామేశ్వరీపూర్వాశ్చతస్త్రః  పీఠదేవతాః ।
ఆయుధాస్త్వతిరక్తాభాః స్వాయుధోజ్జ్వలమస్తకాః  ॥ ౧౬౧॥
వరదాభయహస్తాశ్చ్చ పూజ్యా వ్రతఫలప్రదా  :ః ।
త్వదీయాశ్చ మదీయాశ్చ పుంస్త్రివశ్యవిధాయినః  ॥ ౧౬౨॥
త్వగసృఙ్మాంసమేదోస్థిశుక్లానాం   చ మహేశ్వరి ।
ద్వితీయస్వరసంయుక్తా ఏతే బాణాస్త్వదీయకాః ॥ ౧౬౩॥
వామాదీనాం పురాణాం తు జననీ త్రిపుర్మ్బికా  ।
పరస్వాతన్త్ర్యరూపత్వాదిచ్ఛాసిద్ధిర్మహేశ్వరి   ॥ ౧౬౪॥
ఏతాః సర్వోపచారేణ పూజయేత్తు వరాననే ।
సర్వానన్దమయే  దేవి పరబ్రహ్మాత్మకే  పరే ॥ ౧౬౫॥
చక్రే సంవిత్తిరూపా చ మహాత్రిపురసున్దరీ   ।
స్వైరాచారేణ  సమ్పూజ్యా త్వహన్తేదన్తయోః  సమ ॥ ౧౬౬॥
మహాకామకలారూపా పీఠవిద్యాదిసిద్ధిదా  ।
మహాముద్రామయీ  దేవి పూజ్యా పఞ్చదశాత్మికా ॥ ౧౬౭॥
తత్తత్తిథిమయీ  నిత్యా నవమీ భైరవీ  పరా ।
ప్రతిచక్రం   సముద్రాస్తు  చక్రసఙ్కేతచోదితాః  ॥ ౧౬౮॥
నిత్యక్లిన్న్నాదికాశ్చైవ   కామ్యకర్మానుసారతః ।
చతురస్రాన్తరాలే   వా త్రికోణే  వా యజేత్ సుధీః ॥ ౧౬౯॥
అలినా పిశితైర్గన్ధైర్ధూపైరారాధ్య      దేవతాః ।
చక్రపూజాం  విధాఏత్థం  కులదీపం నివేదయేత్ ॥ ౧౭౦॥

అన్తర్బహిర్భాసమానం స్వప్రకాశోజ్జ్వలం   ప్రియే  ।
పుష్పాఞ్జలిం  తతః కృత్వా జపం కుర్యాత్ సమాహితః ॥ ౧౭౧॥
కూటత్రయే  మహాదేవి కుణ్డలీత్రితయేఽపి   చ ।
చక్రాణాం  పూర్వపూర్వేషాం నాదరూపేణయోజితామ్ ॥ ౧౭౨॥
తేషు ప్రాణాగ్నిమాయార్ణకలాబిన్ద్వర్ధచన్ద్రికాః      ।
రోధినీనాదనాదాన్తాః శక్తివ్యాపికలాన్వితాః  ॥ ౧౭౩॥
సమనా చోన్మనా చేతి ద్వాదశన్తే స్థితాః  ప్రియే  ।
మూలకుణ్డలినీరూపే  మధ్యమే చ తతః పునః ॥ ౧౭౪॥
సృష్ట్యున్ముఖే  చ విశ్వస్య స్థితిరూపే  మహేశ్వరి ।
కేవలం నాదరూపేణ ఉత్తరోత్తరయోజితమ్ ॥ ౧౭౫॥
శబలాకారకే దేవి తృతీయే ద్వాదశీ కలా ।
శూన్యషట్కం తథా దేవి హ్యవస్థాపఞ్చకం  పునః ॥ ౧౭౬॥
విషువం సప్తరూపం చ భావయన్ మనసా జపేత్ ।
అగ్న్యాదిద్వాదశాన్తేషు త్రీంస్త్రీన్   త్యక్త్వా వరాననే ॥ ౧౭౭॥
శూన్యత్రయం  విజానీయాదేకైకాన్తరతః  ప్రియే  ।
[శున్యత్రయాత్  పరే స్థానే  మహాశూన్యం విభావయేత్ ]

ప్రబోధ  కరణస్యాఽథ జాగరత్వేన భావనమ్ ॥ ౧౭౮॥
వహ్నౌ దేవి మహాజాగ్రదవస్థా  త్విన్ద్రియద్వయైః   ।
ఆన్తరైః  కరణైరేవ  స్వప్నమాయావబోధకః ॥ ౧౭౯॥
గలదేశే సుషుప్తిస్తు లీనపూర్వస్య వేదనమ్ ।
అన్తఃకరణవృఓత్తీనాం లయతో విషయస్య తు ॥ ౧౮౦॥
పూర్వార్ణానాం  విలోమేన భ్రూమధ్యే  బిన్దుసంస్థితా   ।
తుర్యరూపం తథా చాత్ర వృత్తార్ధాదేస్తు  సఙ్గ్రహః  ॥ ౧౮౧॥
చైతన్యవ్యక్తిహేతోస్తు   నాదరూపస్య వేదనమ్ ।
తుర్యాతీతం సుఖస్థానం  నాదాన్తాదిస్థితం  ప్రియే  ॥ ౧౮౨॥
అత్రైవ  జపకాలే తు పఞ్చావస్థాః  స్మరేద్ బుధః ।
యోగః ప్రాణాత్మమనసాం  విషువం ప్రాణసంజ్ఞితమ్   ॥ ౧౮౩॥

ఆధారిత్థితనాదే  తు లీనం బుద్ధ్యాత్మరూపకమ్  ।
సంయోగేన వియోగేన మన్త్రార్ణానాం   మహేశ్వరి ॥ ౧౮౪॥
అనహతాద్యాధారాన్తం నాదాత్మత్వవిచిన్తనమ్ ।
నాదసంస్పర్శనాత్తస్య నాడీవిషువముచ్యతే ॥ ౧౮౫॥
ద్వాదశగ్రన్థిభేదేన   వర్ణానామన్తరే  ప్రియే  ।
నాదయోగః ప్రశాన్తం  తు ప్రశాన్తేన్ద్రియగోచరమ్   ॥ ౧౮౬॥
వహ్నిం మాయాం కలాం చైవ  చేతనామర్ధచన్ద్రకమ్   ।
రోధినీనాదనాదాన్తాన్ శక్తౌ లీనాన్ విభావయేత్ ॥ ౧౮౭॥
విషువం శక్తిసంజ్ఞ్ం   తు తదుర్ధ్వం  నాదచిన్తనమ్ ।
తదుర్ధ్వం  కాలవిషువమున్మనాన్తం మహేశ్వరి ॥ ౧౮౮॥
మునిచన్ద్రాఽష్టదశభిస్త్రుటిభిర్నాదవేదనమ్    ।
చైతన్యవ్యక్తిహేతుశ్చ   విషువం తత్త్వసంజ్ఞితమ్  ॥ ౧౮౯॥
పరం స్థానం  మహాదేవి నిసర్గానన్దసున్దరమ్    ।
ఏవం చితయమానస్య జపకాలేషు పార్వతి ॥ ౧౯౦॥
సిద్ధయః  సకలాస్తూర్ణాం  సిద్ధ్యన్తి   త్వత్ప్రసాదతః ।
ఏవం కృత్వా జపం దేవ్యా వామహస్తే నివేదయేత్ ॥ ౧౯౧॥
అనామాఙ్గుష్ఠయోగేన   తర్పయేచ్చక్రదేవతాః  ।
మద్యం మాంసం తథా మత్స్యం దేవ్యాస్తు వినివేదయేత్ ॥ ౧౯౨॥
కౌలాచారసమాయుక్తైర్విరైర్స్తు   సహ పూజయేత్ ।
పుష్యభేన తు వారే చ సౌరే చ పరమేశ్వరి ॥ ౧౯౩॥
గురోర్దినే  స్వనక్షత్రే చతుర్దశ్యష్టమీషు   చ ।
చక్రపూజాం  విశేషేణయోగినీనాం సమాచరేత్ ॥ ౧౯౪॥
చతుఃషష్టియుతాః  కోట్యోయోగినీనాం మహౌజసామ్ ।
చక్రమేతత్  సమాశ్రిత్య  సంస్థితా  వీరవన్దితే  ॥ ౧౯౫॥
అష్టాష్టకం   తు కర్తవ్యం విత్తశాఠ్యవివర్జితమ్  ।
త్వమేవ తాసాం రూపేణ క్రీడసే  విశ్వమోహినీ ॥ ౧౯౬॥
అజ్ఞాత్వ  తు కులాచారమయష్ట్వా  గురుపాదుకామ్ ।

యోఽస్మిన్ శాస్త్రే ప్ర్వర్తేత   తం త్వం పీడయసి ధ్రువమ్  ॥ ౧౯౭॥
ఏవం జ్ఞాత్వా  వరారోహే కౌలాచారపరః సదా ।
ఆవయోః శబలాకారం మద్యం తత్ర నివేద్య చ ॥ ౧౯౮॥
త్వత్ప్రధా ప్రసరాకారాస్త్వామేవ  పరిభావయేత్ ।
వామిచ్ఛావిగ్రహాం  దేవీం గురురూపాం విభావయేత్ ॥ ౧౯౯॥
త్వన్మయస్య గురోః శేషం నివేద్యాత్మని యోజయేత్ ।
యోగినీనాం మహాదేవి బటుకాయాత్మరూపిణే ॥ ౨౦౦॥
క్షేత్రాణాం  పతయే మద్యం బలిం కుర్విత హేతునా ।
నిత్యం పిబన్ వమన్ ఖాదన్ స్వేచ్ఛాచారపరః స్వయమ్ ॥ ౨౦౧॥
అహన్తేదన్తయోరౌక్యం  భావయన్ విహరేత్ సుఖమ్ ।
ఏతత్తే కథితం సర్వం సఙ్కేతత్రయముత్తమమ్  ॥ ౨౦౨॥
గోపనీయం ప్రయత్నేన  స్వగుహ్యమివ సువ్రతే  ।
చుమ్బకే జ్ఞానలుబ్ధే  చ న ప్రకాశ్యం  త్వయానఘే ॥ ౨౦౩॥
అన్యాయేన న దాతవ్యం నాస్తికానాం మహేశ్వరి ।
ఏవం త్వయాఽహమాజ్ఞప్తో  మదిచ్ఛారూపయా ప్రభో  ॥ ౨౦౪॥
అజ్ఞానేన  తుయో దద్యాత్ స పరేతో భవిష్యతి ।
సఙ్కేతం యో విజానాతియోగినీనాం భవేత్ప్రియః ॥ ౨౦౫॥
సర్వేప్సితఫలావాప్తిః సర్వకామఫలాశ్రయః  ।
యతోఽపి దృశ్యతే దేవి కథం విద్వాన్న చిన్తయేత్ ॥ ౨౦౬॥
ఇతి తృతీయః పటలః సమాప్తః ।
॥ ఇతియోగినీహృదయం స్తోత్రమ్  ॥

